
Isphording enpresak Altsasun zituen instalazioetan jarriko duten kooperatiba berria aurkeztu du Roig kontseilariak 
Enpresa berriak etxetresna elektrikoetarako osagaiak fabrikatuko ditu eta, hasiera batean, 18 langile hartuko ditu, gerora kontratazio gehiago egin ditzakeen arren
2010eko ekainak 1, asteartea.  Nafarroako Gobernuko Berrikuntza, Enpresa eta Enplegu kontseilariak, Jose Maria Roigek, Nafarroako Gobernuak Isphording enpresari erosi dizkion Altsasuko instalazioetan jarriko duten kooperatiba berria aurkeztu du; kooperatiba horretan etxetresna elektrikoetarako osagaiak fabrikatuko dituzte. Isphording enpresak 45 urte zeramatzan Sakanan lanean eta itxi zutenean, otsailean, 95 langile zeuzkan.
Kooperatiba berriak Altsasuko S.Koop. izena izango du eta formula mistoa dauka: batetik egongo dira Isphording enpresako langile ohiak eta bestetik Copreci eta Mondragon Inversiones kooperatiben taldea. Nafarroako Gobernuak ekimen hori aurrera eramaten lagundu du, Isphording enpresaren instalazioak erosita (milioi bat euro ordaindu zituen enpresaren likidazio judizialerako prozesuan) eta langileei aholkularitza eskainiz. 
Berrikuntza, Enpresa eta Enplegu kontseilaria, Jose Maria Roig, gustura dago gaur egungo egoeran enpresa berri bat aurkeztu duelako. Halaber, langabeei adierazi die, batik bat Altsasukoei, Nafarroako Gobernuak beharra duten eremuak berriz industrializatzeko konpromisoa hartu duela.
Nafarroako Lan Enpresen Elkartea (ANEL), elkarteko teknikari Javier Oleagak esan duenaren arabera, bideragarritasun azterketa bat egin zuen; azterketa horren zenbatekoaren %80 Berrikuntza, Enpresa eta Enplegu Departamentuak finantzatu zuen. Produktua eta merkatua aztertu zituzten eta, hala, Copreci kooperatibarekin harremanetan jarri ziren; kooperatiba lana emateko eta kapitala jartzeko prest agertu zen. Gauzak horrela, Oleagak esan duen moduan, ondasunak falta ziren eta proiektuak muga ekonomikoak zeuzkan. Orduan, Nafarroako Gobernuak Isphording enpresaren Altsasuko instalazioak erosteko eskaintza egin zuen, sektore pribatuak inbertsio produktibo berriak egitea eta Altsasun enplegua sortzea errazteko asmoarekin.
Zehazki, Berrikuntza, Enpresa eta Enplegu Departamentuak, Nasuinsa sozietatea medio, espazio hori errentan hartuko du, enpresa berria abian jartzeko; asmoa da enpresa ekainean martxan jartzea. Hasieran 18 lanpostu sortuko dituzte eta gerora, beharbada, langile gehiago kontratatuko dituzte.
Nafarroako Gobernuaren iritziz, enpresa proiektu hori inflexio puntua da herriarentzat, agerian uzten duelako krisi garaian enplegua sortzea posible dela eta, gainera, enplegua bideratu daitekeela langileen beren ekimenen bitartez. Ekimen hori Altsasun egiten den bigarren ekimen garrantzitsua da: urrian Sodena sozietate publikoa Sunsundegui enpresan sartu zen, 8 milioi euro jarrita. Begien bistakoa da, beraz, foru administrazioak Altsasuko ekonomia eta etorkizuna garatzeko konpromiso sendoa daukala.
Gaurko aurkezpenean, Roig kontseilariak honako hauek izan ditu lagun: Copreciko (Corporacion Mondragon) zuzendari gerentea, Javier Oleaga; ANELeko teknikaria, Alberto Morentin; eta Isphording enpresako langile ohien Altsasuko izeneko kooperatiba berriko artezkaritza kontseiluko idazkaria, Juan Cruz Begoetxea.
Nafarroako Gobernuaren eskaintza
Nafarroako Gobernuak, apirilaren 19an, Isphording enpresaren Altsasuko instalazioak erosteko eskaintza egin zuen, sektore pribatuak inbertsio produktibo berriak egitea eta Altsasun enplegua sortzea errazteko asmoarekin; izan ere, Altsasun krisi ekonomikoak kalte handiak eragin ditu. Eskaintza zen lur, instalazio eta makina guztiak erostea. Eskaintza hori Berrikuntza, Enpresa eta Enplegu Departamentuak koordinatu eta Nasuinsa sozietate publikoak bideratu zuen. Eskaintza egin zieten, hain zuzen, enpresako lehiaketaren administratzaileei, hau da, agindu judizial bat medio Isphording enpresaren ondasunak likidatzeko erantzukizuna zutenei.
Administratzaileek epe bat jarri zuten Isphording Hispania erakundeak ondasunak zuzenean saltzeko eskaintzak aurkezteko; epea apirilaren 19an amaitu zen, eguerdiko 12.30ean. Epe horretan Nafarroako Gobernuak bakarrik egin zuen eskaintza eta maiatzaren 27an enpresaren instalazioak eskuratu zituen, milioi bat euroren truke. Guztira lau lursail eta 5.518 metro koadroko bi pabilioi daude. Kooperatiba eratu zen lursailen erosketa formalizatutako egun berean. Kooperatibak, orain, enpresak eta enplegua sortzeko eta kooperatibak eratzeko laguntzak jaso ahal izango ditu. 
Isphording 

Isphording enpresak Altsasuko Ibarrea industrialdean zeukan egoitza eta kanilak eta gas erregailuak egiten zituen. Enpresa otsailean itxi zuten, irizpen judizial baten ondorioz; irizpen hartan agindu zuten abenduaren 31n enpresa ixtea. Enpresak 45 urte zeramatzan herrian lanean eta 95 langile zeuzkan. 

